Коми Республикаса Юралысь Вячеслав Гайзер видзӧдліс, кыдзи стрӧитӧны энергоэффективнӧй выль сикас челядьӧс видзанін. 

Сыктыв районын Первомайский посёлокса школаӧдз велӧдан учреждение, кутшӧмӧс оборудуйтӧма асшӧр котельнӧйӧн, кӧсйӧны пыртны уджӧ ӧнія вося ар кежлӧ. Челядьӧс выль видзанінӧ локтас 70 кага. Челядьӧс видзанінсӧ восьтӧмыс сетан позянлун тупкыны кыкӧс: Волся сиктын, кытчӧ ветлӧдлӧ вит дзолюк, да Куниб сиктын, кӧні школаӧдз велӧдан учреждениеса зданиеыслы 100 воысь унджык. 

Кыдзи юӧртіс Коми Республикаса Юралысьлы Сыктыв районлӧн администрацияса юрнуӧдысь Роман Носков, ӧнія шоныд сетан везъяслысь кузьтасӧ тӧд вылӧ босьтӧмӧн вӧлі вӧзйӧма ломтас пыдди вӧдитчыны пу пеллетъясӧн. Водзвыв арталӧм серти, ӧтув шонтӧмысь ӧткажитчӧмыс сетас позянлун чинтыны тайӧ нырвизь серти рӧскодсӧ матӧ куим пӧв. Р.Носков эскӧдіс Коми Республикаса Юралысьӧс сыын, мый челядьӧс видзанінсӧ кутасны могмӧдны ломтасӧн быдса вежон кежлӧ. А лоӧ кӧ коланлун, позяс вӧдитчыны электрическӧй отоплениеӧн.  

Ломтас вайӧм йылысь водзвыв сёрнитчӧмаӧсь Киров обласьтса производительяскӧд. Вячеслав Гайзер казьтыштіс, мый пеллетъяссӧ вӧчӧны и Коми Республикаса предприятиеяс, торйӧн нин, Мылдін да Сыктывдін районъясын. Матысса кадӧ ломтысян гранулаяссӧ заводитасны вӧчны Кулӧмдін районын.

«Сэк, кор пеллетъяслӧн дон да качество серти условиеясыс ӧткодьӧсь, лыддя, мый колӧ ньӧбны найӧс асланым производительяслысь. Видлалӧй тайӧ юалӧмсӧ», - тшӧктіс Коми Республикаса Юралысь. 

Вячеслав Гайзер ошкис челядьӧс выль видзанінӧдз туй югзьӧдӧм йылысь вӧзйӧмсӧ. Коми Республикаса Юралысь тшӧктіс видлавны тайӧ юалӧмсӧ дінмуса туй агентствокӧд ӧтвылысь.

